
Shri Krishnanamakaranapra Stava

શ્રીકૃષ્ણનામકરણપ્રસ્તવઃ

ગોલોકનાથો ભગવાઞ્છ્રીકૃષ્ણો  રાધિકાપતિઃ॥ ૪૮॥
નારાયણો યો વૈકુણ્ઠે કમલાકાન્ત એવ ચ ।
શ્વેતદ્વીપનિવાસી યઃ પિતા વિષ્ણુશ્ચ સોઽપ્યજઃ॥ ૪૯॥
કપિલોઽન્યે તદંશાશ્ચ નરનારાયણાવૃષી ।
સર્વેષાં તેજસાં રાશિર્મૂર્તિમાનાગતઃ   કિમુ॥ ૫૦॥
તં વસું દર્શયિત્વા ચ શિશુરૂપો બભૂવ હ ।
સામ્પ્રતં સૂતિકાગારાદાજગામ તવાલયમ્॥ ૫૧॥
અયોનિસમ્ભવશ્ચાયમાવિર્ભૂતો મહીતલે ।
વાયુપૂર્ણં માતૃગર્ભે કૃત્વા  ચ માયયા હરિઃ॥ ૫૨॥
આવિર્ભૂય વસું મૂર્તિં  દર્શયિત્વા જગામ હ ।
યુગે યુગે વર્ણભેદો નામભેદોઽસ્ય બલ્લવ॥ ૯૩॥
શુક્લઃ પીતસ્તથા રક્ત ઇદાનીં  કૃષ્ણતાં ગતઃ ।
શુક્લવર્ણઃ સત્યયુગે સુતીવ્રતેજસા વૃતઃ॥ ૫૪॥
ત્રેતાયાં રક્તવર્ણોઽયં પીતોઽયં દ્વાપરે વિભુઃ ।
કૃષ્ણવર્ણઃ કલૌ શ્રીમાંસ્તેજસાં રાશિરેવ ચ॥ ૫૫॥
પરિપૂર્ણતમં બ્રહ્મ તેન કૃષ્ણ ઇતિ સ્મૃતઃ ।
બ્રહ્મણો વાચકઃ કોઽયમૃકારોઽનન્તવાચકઃ॥ ૫૬॥
શિવસ્ય વાચકઃ ષશ્ચ નકારો ધર્મવાચકઃ ।
અકારો વિષ્ણુવચનઃ શ્વેતદ્વીપનિવાસિનઃ॥ ૫૭॥
નરનારાયણાર્થસ્ય વિસર્ગો વાચકઃ સ્મૃતઃ ।
સર્વેષાં તેજસાં રાશિઃ સર્વમૂર્તિસ્વરૂપકઃ  ॥ ૫૮॥
સર્વાધારઃ સર્વબીજસ્તેન કૃષ્ણ ઇતિ સ્મૃતઃ ।

કર્મનિર્મૂલવચનઃ કૃષિર્નો  દાસ્યવાચકઃ॥ ૫૯॥
અકારો દાતૃવચનસ્તેન કૃષ્ણ ઇતિ સ્મૃતઃ ।
કૃષિર્નિશ્ચેષ્ટવચનો    નકારો ભક્તિવાચકઃ॥ ૬૦॥
અકારઃ પ્રાપ્તિવચનસ્તેન કૃષ્ણ ઇતિ સ્મૃતઃ ।
કૃષિર્નિર્વાણવચનો    નકારો મોક્ષવાચકઃ॥ ૬૧॥
અકારો દાતૃવચનસ્તેન કૃષ્ણ ઇતિ સ્મૃતઃ ।
નામ્નાં ભગવતો નન્દ કોટીનાં સ્મરણેન યત્॥ ૬૨॥
તત્ફલં લભતે નૂનં કૃષ્ણેતિ સ્મરણે નરઃ ।
યદ્વિધં સ્મરણાત્પુણ્યં વચનાચ્છ્રવણાત્તથા ॥ ૬૩॥
કોટિજન્માંહસો નાશો ભવેદ્યત્સ્મરણાદિકાત્ ।
વિષ્ણોર્નામ્નાં ચ સર્વેષાં સારાત્સારં પરાત્પરમ્॥ ૬૪॥
કૃષ્ણેતિ સુન્દરં નામ મઙ્ગલં  ભક્તિદાયકમ્ ।
કકારોચ્ચારણાદ્ભક્તઃ કૈવલ્યં મૃત્યુજન્મહમ્॥ ૬૯॥
ઋકારાદ્દાસ્યમતુલં ષકારાદ્ભક્તિમીપ્સિતામ્ ।
નકારાત્સહવાસં ચ તત્સમં કાલમેવ ચ॥ ૬૬॥
તત્સારૂપ્યં વિસર્ગાચ્ચ લભતે નાત્ર સંશયઃ ।
કકારોચ્ચારણાદેવ વેપન્તે યમકિઙ્કરાઃ॥ ૬૭॥
ઋકારોક્તેર્ન તિષ્ઠન્તિ ષકારાત્પાતકાનિ ચ ।
નકારોચ્ચારણાદ્રોગા અકારાન્મૃત્યુરેવ ચ॥ ૬૮॥
ધ્રુવં સર્વે પલાયન્તે નામોચ્ચારણભીરવઃ ।
સ્મૃત્યુક્તિશ્રવણોદ્યોગાત્કૃષ્ણનામ્નો વ્રજેશ્વર॥ ૬૯॥
રથં ગૃહીત્વા ધાવન્તિ ગોલોકાત્કૃષ્ણકિઙ્કરાઃ ।
પૃથિવ્યા રજસઃ સઙ્ખ્યાં કર્તું શક્તા વિપશ્ચિતઃ॥ ૭૦॥
નામ્નઃ પ્રભાવસઙ્ખ્યાનં સન્તો વક્તું ન ચ ક્ષમાઃ ।
પુરા શઙ્કરવક્ત્રેણ નામ્નોઽસ્ય મહિમા શ્રુતઃ॥ ૭૧॥
ગુણાન્નામપ્રભાવં ચ કિઞ્ચિજ્જાનાતિ મદ્ગુરુઃ ।
બ્રહ્માઽનન્તશ્ચ ધર્મશ્ચ સુરર્ષિમનુમાનવાઃ  ॥ ૭૨॥

વેદાઃ સન્તો ન જાનન્તિ મહિમ્નઃ ષોડશીં  કલામ્ ।
ઇત્યેવં કથિતો નન્દ મહિમા ચ સુતસ્ય ચ॥ ૭૩॥
યથામતિ યથાજ્ઞાનં ગુરુવક્ત્રાદ્યથા શ્રુતમ્ ।
કૃષ્ણઃ પીતામ્બરઃ કંસધ્વંસી ચ વિષ્ટરશ્રવાઃ॥ ૭૪॥
દેવકીનન્દનઃ શ્રીશો યશોદાનન્દનો હરિઃ ।
સનાતનોઽચ્યુતોઽનન્તઃ સર્વેશઃ સર્વરૂપધૃક્ ॥ ૭૫॥
સર્વાધારઃ સર્વગતિઃ સર્વકારણકારણમ્ ।
રાધાબન્ધૂ રાધિકાત્મા રાધિકાજીવનં સ્વયમ્॥ ૭૬॥
રાધાપ્રાણો રાધિકેશો રાધિકારમણઃ સ્વયમ્ ।
રાધિકાસહચારી ચ રાધામાનસપૂરણઃ॥ ૭૭॥
રાધાધનો રાધિકાઙ્ગો  રાધિકાસક્તમાનસઃ ।
રાધિકાચિત્તચોરશ્ચ રાધાપ્રાણાધિકઃ પ્રભુઃ॥ ૭૮॥
પરિપૂર્ણતમં બ્રહ્મ ગોવિન્દો ગરુડધ્વજઃ ।
નામાન્યેતાનિ કૃષ્ણસ્ય શ્રુતાનિ મન્મુખાદ્ધૃદિ॥ ૭૯॥
જન્મમૃત્યુહરાણ્યેવ રક્ષ નન્દ શુભેક્ષણ ।
કૃતં નિરૂપણં નામ્નાં કનિષ્ઠસ્ય યથા શ્રુતમ્॥ ૮૦॥
ઇતિ શ્રીબ્રહ્મવૈવર્તપુરાણે શ્રીકૃષ્ણજન્મખણ્ડે પૂર્વે

દ્વાદશાધ્યાયાન્તર્ગતઃ નામકરણપ્રસ્તાવઃ સમાપ્તઃ ।
બ્રહ્મવૈવર્તપુરાણ । શ્રીકૃષ્ણજન્મ, પૂર્વભાગ । અધ્યાય ૧૩/૪૮-૮૦॥

